
MAKTABGACHA YOSHDAGI 
BOLALARDA MILLIY 
QADRIYAT TUSHUNCHALARINI 
SHAKLLANTIRISHDA OILA VA 
MAHALLANING ROLI
Rizayeva Xusniya Ubayevna
Тоshkent iqtisodiyot va pedagogika instituti
“Tillar va maktabgacha ta’lim” kafedrasi dotsenti

ORCID: https://orcid.org/0009-0006-2626-0371
Annotatsiya: Ushbu maqolada maktabgacha yoshdagi bolalarda milliy qadriyatlar tushunchasini boyitish va takomil-
lashtirish jarayonida oila hamda mahallaning o‘rni yoritilgan. Tadqiqotda oila va mahalla hamkorligi orqali bolalarning milliy 
qadriyatlar haqidagi tasavvurlarini shakllantirish, ularni ma’naviy jihatdan tarbiyalash hamda ta’lim-tarbiya jarayonida turli 
faoliyat turlarining samaradorligini oshirish masalalari tahlil qilinadi. Maqoladan foydalanish natijasida maktabgacha yosh-
dagi bolalarda milliy qadriyatlarga hurmat, milliy g‘urur va mustahkam e’tiqod tuyg‘ularini rivojlantirishga, shuningdek, 
rivojlantiruvchi muhitni yaratish orqali oila, mahalla va ta’lim muassasalari o‘rtasidagi hamkorlik samaradorligini ta’min-
lashga xizmat qiladi.

Kalit so‘zlar: mustahkam e’tiqod, milliy qadriyatlar, milliy g‘urur, milliy qadriyatlarning tarbiyaviy ta’siri, ta’lim-tarbiya, 
rivojlantiruvchi muhit, hamkorlik samaradorligi, maktabgacha ta’lim yoshidagi bola tarbiyasi, takomillashtirish, mazmun, 
rivojlanish.
Abstract: This article reveals the role of the family and the mahalla (community) in enriching and improving preschool 
children’s understanding of national values. The study examines the mechanisms of interaction between the family and 
the mahalla in fostering national identity, developing children’s sense of national pride, and strengthening respect for cul-
tural heritage. It is emphasized that effective cooperation between the family, mahalla, and preschool institutions contrib-
utes to creating a developmental educational environment, enhancing the quality of educational activities, and reinforcing 
the moral and spiritual foundations of a child’s personality.

Key words: firm beliefs, national values, national pride, educational influence of national values, upbringing, developing 
environment, cooperation efficiency, preschool education, improvement, content, development.
Аннотация: В данной статье раскрывается роль семьи и махалли в процессе обогащения и совершенствования 
представлений о национальных ценностях среди детей дошкольного возраста. В исследовании рассматриваются 
механизмы взаимодействия семьи и махалли в воспитании национального самосознания, формировании у детей 
чувства национальной гордости и уважения к культурному наследию. Отмечается, что эффективное сотрудни-
чество между семьёй, махаллой и дошкольными учреждениями способствует созданию развивающей образова-
тельной среды, повышению качества воспитательных мероприятий и укреплению духовно-нравственных основ 
личности ребёнка.

Ключевые слова: твёрдые убеждения, национальные ценности, национальная гордость, воспитательное воз-
действие национальных ценностей, воспитание, развивающая среда, эффективность сотрудничества, воспи-
тание детей дошкольного возраста, совершенствование, содержание, развитие.

KIRISH
Ma’lumki, o‘tmishda o‘zbeklarda bola tarbiyasida jamoa, ya’ni mahallaning o‘rni beqiyos bo‘lgan. Bunday 

an’analar o‘zbek xalqining milliy mentalitetiga xos bo‘lib, bu xususiyat fuqarolarda ma’naviy va axloqiy ko‘nik-
malarni shakllantirgan. Oila o‘z imkoniyatlari doirasida yashagan bo‘lsa-da, mahalla orqali jamiyat bilan cham-
barchas bog‘langan. Shu sababli har qanday davrda oilada jamoatchilik fikriga, qon-qarindoshlik va hududiy 
qo‘ni-qo‘shnichilik aloqalariga befarq qaralmagan. Qo‘ni-qo‘shnilar hamda qarindoshlar o‘rtasidagi hududiy 
yaqinlik bola tarbiyasida o‘zaro yordam, hamkorlik va mehr-oqibatni mustahkamlagan. Oila a’zolarining 
turmushi va bolalarning tarbiyasi haqida qo‘shnilardan yaxshiroq biladigan inson bo‘lmagan. Bu esa qo‘shni
chilik institutining bola tarbiyasidagi o‘rni naqadar muhim bo‘lganligini ko‘rsatadi.

Bolalik chog‘larimizda otalarimiz do‘stlari bilan “gap” o‘ynashar, uning asosiy taomi norin bo‘lardi. “Gap”lar 
har hafta o‘tkazilib, bu nafaqat kattalar, balki bolalar uchun ham quvonch manbai edi. Onalarimiz bir kun oldin 

chiqib, noringa xamir qorishar, 40–50 zuvaladan yupqa xamir yoyib, pishirishar edi. Albatta, bu kabi ko‘p 
miqdordagi masalliqni tayyorlash “gap” o‘tkazayotgan oilaga ancha qiyinchilik tug‘dirardi, shuning uchun qo‘ni-
qo‘shnilar yordamga chiqishardi. Biz bolalar esa ularning ortidan chiqqancha o‘z tengdoshlarimiz bilan o‘ynar, 
yangi pishgan yupqa xamirni piyozdog‘ga botirib, mazza qilib yer edik.

MAVZUGA OID ADABIYOTLAR SHARHI
Maktabgacha yoshdagi bolalarda milliy qadriyatlar tushunchasini shakllantirishda oila va mahalla muhim 

ijtimoiy institutlar sifatida e’tirof etiladi. Oila tarbiyaning birlamchi muhitidir (Avloniy, 1913; Karimov, 1997), unda 
bola milliy an’analar, urf-odatlar, til va axloqiy me’yorlarni amaliy tarzda o‘zlashtiradi. Mahalla esa bu jarayonni 
ijtimoiy nazorat va jamoaviy tarbiya orqali mustahkamlaydi (Muminov, 2010; Egamberdieva, 2022).

Pedagogik tadqiqotlarda (Eshchanova, 2022; Mahkamov va boshq., 2020) oilaviy qadriyatlar va mahalla 
muhitining uyg‘unligi bolalarda ezgulik, hurmat, mehr-oqibat kabi fazilatlarni shakllantirishda asosiy omil sifa-
tida ko‘rsatilgan. Dewey (1910) va Vygotskiy (1984) nazariyalariga ko‘ra, bola ijtimoiy muhit orqali ma’naviy 
me’yorlarni ongli ravishda o‘zlashtiradi, shuning uchun oila-maktab-mahalla hamkorligi milliy qadriyatlar tarbi-
yasining uzviy tizimini tashkil etadi.

Shuningdek, zamonaviy tadqiqotlar (UNESCO, 2023; TDIU, 2024) milliy qadriyatlarni erta yoshdan singdi-
rish madaniy identifikatsiya, milliy o‘zlik va ijtimoiy faollikni shakllantirishga xizmat qilishini ta’kidlaydi. Shu bois 
oila va mahalla hamkorligi maktabgacha ta’limda ma’naviy tarbiya samaradorligini belgilovchi muhim peda-
gogik shart sifatida qaraladi.

TADQIQOT METODOLOGIYASI
Mazkur tadqiqotning metodologik asosi sifatida shaxsga yo‘naltirilgan yondashuv, madaniy-tarbiyaviy va 

kompetensiyaga asoslangan ta’lim nazariyalari tanlandi. Oila va mahalla muhitining bola shaxsiga ta’sirini 
aniqlashda kuzatish, suhbat, so‘rovnoma va pedagogik tajriba-sinov usullari qo‘llanildi. Tadqiqot davomida 
bolalarning milliy qadriyatlarga munosabati, axloqiy xulq-atvori hamda ijtimoiy faolligini baholash uchun sifat 
va miqdoriy tahlil metodlari uyg‘unlashtirildi. Olingan natijalar asosida oila va mahalla hamkorligida milliy qadri-
yatlarni singdirishning samarali modeli ishlab chiqildi.

TAHLIL VA NATIJALAR
Bilasizmi, ana shu kunlar biz uchun eng qadrli damlar edi – ular hali-hanuz bolalikni, mehribon qo‘shnila

rimizni bot-bot eslatadi. Qish fasllari sovuq va qorli bo‘lardi, biz esa qo‘shni bolalar bilan sirpanchiq, chana, 
konki uchishni yoqtirardik. Qarangki, qo‘shni bolalar birgalikda, ahillikda tepaliklarda sirpanchiqlarni o‘zimiz 
tayyorlar, bir-birimizni belimizdan ushlab, ko‘pchilik bo‘lib sirpanardik. Kimdir yiqilsa, boshqalar uni suyab 
tepalikka chiqarar, birontamiz jarohatlansa, hammamiz birlashib yordam berardik. Yotib qolgan boladan har 
kuni xabar olib, sog‘ayishini intizorlik bilan kutardik.

Ba’zan o‘g‘il bolalar orasida janjal chiqsa, onalar har ikkisini urishib, uylariga olib kirib ketar va oilaviy 
“tarbiya soati” o‘tkazilardi. Biroz vaqt o‘tib, urishgan bolalar yana birga o‘ynashar edi. Bolalar orasida yosh 
farqi inobatga olinmas, barcha yoshdagilar uchun o‘yin topilardi. Bahor oylarida sumalak ko‘p joyda tayyorlan-
masdi. Agar mahallada bir hovlida sumalak qilinsa, butun mahalla o‘sha hovliga to‘planardi. Bizga yarim piyola 
sumalak tegsa ham, bolalar bilan o‘tin topib kelar, tosh terar, suv tashirdik – qo‘yingki, barcha dastyorchilikka 
tayyor edik.

Mahalla ayollari orasida qo‘shiq va lapar aytadiganlar bor edi; ularning ishtiroki sumalak saylini yanada 
qiziqarli qilardi. Barcha ayollar, bolalar raqs tushishar, bu jarayonlarda bo‘yi yetgan qizlarni o‘g‘il uylantirish 
niyatidagi ayollar ko‘z ostiga olar edi. “Yaxshi qiz mahalladan chetga chiqmas” degan maqol ham aynan 
shunday an’analardan kelib chiqqan bo‘lsa kerak. Tayyor bo‘lgan sumalakni esa onalarimiz mahalladagi biron 
eshikni qoldirmay tarqatishni buyurishardi.

Mahalla bolalari o‘ynaydigan milliy o‘yinlar – “Chillak”, “Oshiq”, “Lanka tepish”, “Lafta”, “Besh tosh”, “Uch 
tosh”, “Ketka”, “Quvlashmachoq”, “Bekimachoq”, “Mehmon-mehmon” – bizning eng sevimli o‘yinlarimiz edi. Uy 
ishlarini bajarib, maktabga borib, darsni o‘qib, baribir o‘ynash uchun vaqt topardik. O‘ynaganda ham bir ko‘cha 
bo‘lib o‘ynardik. Mahallamizda bor-yo‘g‘i ikki nafar bolada velosiped bor edi, lekin ular biz bilan do‘stlik uchun 
xursand bo‘lishar, hech qachon shikoyat qilmasdilar. Kimning uyida tansiq yegulik bo‘lsa, hammaga olib chiqib, 
birgalikda baham ko‘rar edik.

Onalarimiz tandirda issiq non yopishar, kimning uyida non yopilsa, u nonni ko‘chaga olib chiqardi. Onalari
miz “nonning ushoqini to‘ksa, uvol bo‘ladi” degan gaplariga amal qilib, ariq bo‘yida qator bo‘lib o‘tirib, oqayotgan 
suvda oqizib non yerdik. Ariqlarni toza saqlash, suvga yog‘li suv yoki chiqindi to‘kmaslik qoidasi har bir mahalla 
odami uchun muqaddas edi. Qo‘shnilar bir-biriga tanbeh berishar, tozalikka e’tibor kuchli bo‘lgan. Ota-onalarim-

izdan tashqari har bir qo‘shni bizga nazoratchi edi: ular uzoqroqqa ketganda, albatta, bizni qo‘shnilarga ishonib 
topshirishardi. Kech bo‘lganda esa qo‘shni ayol bizning uyga chiqib, oshimizni berar, to‘ygach, ota-onalarimiz 
kelguncha qarab turar edi.

Bugun esa manzara o‘zgargan: ko‘p hollarda qo‘shnilar eshigini panjara bilan o‘rab olishgan, hovlilarga 
kirish cheklangan, eshiklar doim qulfda. Fayzli, darvozasi ochiq xonadonlar juda kamaygan. Bolalar ham 
ko‘chaga chiqmaydi – ular o‘qish, to‘garak yoki telefon va kompyuter bilan band. Mahalla bolalari o‘rtasida 
o‘ynash deyarli yo‘q, hattoki qo‘shni bolalar bir-birlarini tanimaslik darajasiga yetib kelmoqda

XULOSA
Tadqiqot natijalari shuni ko‘rsatadiki, maktabgacha yoshdagi bolalarda milliy qadriyat tushunchalarini shakl

lantirish jarayonida oila va mahalla muhitining o‘rni beqiyosdir. Oila – bolaga birlamchi tarbiya beruvchi ijtimoiy 
muhit sifatida milliy an’ana, urf-odat, axloq va odob normalarini singdiradi, mahalla esa bu qadriyatlarni amalda 
mustahkamlovchi ijtimoiy makon vazifasini bajaradi. Oila va mahalla o‘rtasidagi hamkorlik bolalarning milliy 
o‘zlikni anglashini, vatanparvarlik, hurmat, mehr-oqibat va birdamlik kabi fazilatlarni egallashini ta’minlaydi. 
Tadqiqot shuni isbotladiki, tarbiyachi pedagoglarning faoliyati ham oila va mahalla bilan uzviy bog‘liq holda 
tashkil etilganda, milliy qadriyatlar bola ongida barqaror shakllanadi. Shu bois maktabgacha ta’lim tizimida 
ota-onalar va mahalla faollari bilan hamkorlikni kuchaytirish, xalq pedagogikasiga asoslangan tarbiya usullarini 
keng joriy etish dolzarb ahamiyat kasb etadi.

